
Дария  кеуде, тау  мүсін

       Сан  қилы  тағдыр  тауқыметін  бастан  өткерген  аға  буын  ардагерлеріміздің  көрген  азабы  жайлы  айтудан  жалыққан  емеспіз. Себебі, олар  ел  басына  күн  туған  тұстарда  небір  тар  жол, тайғақ  кешулерден  өтті. Соның  бірі  Екінші  Дүниежүзілік  соғыста  кеуделерін  оққа  төсеген, Отан  үшін  от  кешкен, шыбын жандарын  құрбандыққа  шалып, намысты  қолдан  бермеген, бізге  осы  бейбіт  күнді  сыйлаған, кешегі  жауынгер, бүгінгі  ардагерлер  еді. Қазірде  сексеннің  сеңгіріне  шыққан  ақ сақалды  аталарымыз  бен  ақ  самайлы  әжелеріміз  сол  аты  шулы  алапатты  жылдардың  өрімдей  жастары  болатын. Демек, даналар  сөзімен  айтқанда, «Жаңбыр  жауса  жер  ырысы, батыр  туса  ел  ырысы» дегендей, ел  мен жер  үшін  өз  өмірлерін  қиған  есіл  жандар  жайлы  естеліктер  айту, кейінгі  толқын  буындардың  еншісіне  бұйырып  отыр. 

      Өткен  ғасырдың  орта  шенінде  болған  қарулы  қақтығыс, қанды  оқиғаларды  өз  көздерімен  көріп, бастарынан  өткерген  ардагерлер өлім  мен  өмір  арасындағы  сұрапыл  сындарға  төзді. Сұрқия  соғыстың  сойқаны  біреудің  жалғызын, біреудің  жарын, тіпті  кейбір  отбасындағы  бірнеше  жанды  түгелімен  ажал  құштырса, енді  біреулерін  із – түзсіз  жоғалып, күні  бүгінге  дейін  өлі – тірісі  білінбей, түйіні  шешілмеген  жұмбақты  сырға  айналдырды. Бұл  олардың  соңында  қалған  әке – шеше, аға – бауыр, әпке – қарындастарының  барлығына  қайғы – қасірет  арқалатып, оларды  күні  бүгінге  дейін  екі  көздерін  төрт  қылып, қара  жолға  қарайлатып, «Бүгін  болмаса, ертең  бір  дерегі  болып  қалар» деген  тәтті  үміттің  жетегіне  ертіп  келеді.

       Соғыста  жұлдызша  аққан  күшті  жарылғыштар  мен  қарша  бораған  оқ  ұшқындары  жер  бетінің  астаң – кестеңін  шығарып, қарапайым  халық  жиі  шоғырланған  көптеген  қала  мен  елді  мекендерді  жермен  жексен  етті. Онда  мекендеп  жатқан  қарапайым  тұрғындардың  тоз – тозын  шығарып, асатынын  асып, ататынын  атып, кәрі  демей, жас   демей  абақтыларға  тоғытты. Бірақ, осы  қанды  майдандағы  машақатты  күндер  сол  тұстардағы  әр  ұлт  жауынгерлерінің  күш  жігерін  еш  мұқалта  алған  жоқ. Қайта, жер  жүзінің  тыныштығын  бұзып, қарапайым  халықтың  үрейін  алған  фашистерге  қарсы  күш  қайратын  жанып, кеудесіндегі  отты  кегін  қозғады. Бүгінгі  біздің  арамыздан  қатары  сиреп, қарасы  азайған  ардагерлеріміз  осындай  қиын – қыстау  жылдарда  елдің  шеті, майданның  өтінде, жаумен  қиян – кескі  шайқас  жүргізіп,Ұлы  жеңіске  қол  жеткізген  батырлар. Ал, аналарымыз  бен  сол  тұстардағы  бесіктен  белі  шықпаған  жастар, соғыстан  мүгедек  болып   оралғандар, кәрі – құртаңдар  тың  игеріп, егін  салып, қырманда  дән  сапырды. Ат  ауыздығымен  су  ішіп, ер  етігімен  қан  кешкен  сол  бір  сұрапыл  заманның  таңбасы  тарих  парағында  қалды.

      Биыл  сол  жеңімпаз  бабалардың  қан  терінің  бодауында  қол  жеткен    Ұлы  жеңіске  65 жыл  толмақ. Алда  аталып  өтілетін  осы  мерейлі  мерекеге  жер – жерде  дайындық  жұмыстары  жасалып, ардагер  аталарға  үкімет  тарапынан  бекітілген  тиісті  көмектер  жеткізіле  бастады.  Бүгінгі  таңда  оларға  қанша  жерден  сый – сияпат  жасалып, қандай  құрмет  көрсетілсе  де  артық  емес. Басып  өткен  тіршілік  жолындағы  атқарған  істері  соңғы  ұрпақтар  үшін  үлгі, өнегеге  айналған  қазыналы  қарттар  еңбегі  қашанда  қадірлі.

